
DALMAR: Taariikh Nololeedkii Ibraahin Ismaaciil Uurcad (Qaybta 5 .1) 

CUTUBKA 5aad 

Yurub 1918 -1928 

Markii aan Marseilles ka degay ayaan ugu tegay Soomaali kale oo 
dharka iyo kabaha buudka ah ee Yurub laga xirto i siiyay. Waxaa ii 
muuqatay in dhammaantood ay u jarteen sida reer Yurub oo ay timaha 
jeegada ka goosteen. Markaa ayaan is iri adna sidaan u jaro oo dadka 
meesha isu ekaysii. Timajare ayaan u tegay aniga oo aan kelmad 
luqadda ka aqoon oo farataagtaag ugu tilmaamamy sidii aan doonayay 
in uu iigu jaro. Timajarihii kursi ayuu i fariisiyay oo bilaabay in uu ii 
jaro. Dabadeed dhawr tusmo oo aan dhammaantood ku wada qancay 
ayuu i tusay. Ugu dambayn markii uu ii dhammeeyay, dhammaantay 
wada caraf ayaa iga soo haadaysay aadna waa isugu bogsanaa. Hal 
Franc ayaan gacanta u saaray, lacag 10p u dhiganta, oo baaqi ka 
sugtay. Mar dambe ayaan gartay in lacagta la iga rabaa ay shan goor 
ka badantahay inta aan ninka u dhiibay. Hase ahaatee, lacagta aan 
haystay oo dhan ayaa shan franc ahayd, in ay sahal iiga baxdana 
taladaydu ma ahayn. Qof macmiil ah oo i arkayay in aan meesha ku 
cusbahay waxa aan falayna aanan aqoon u lahayn ayaa ii gurmaday oo 
oo na soo kala dhex galay. Ugu dambayn waxaa lagu dhammeeyay in 
aan timajaraha franc kale siiyo oo la iska kay daayo. Ilaa maalintaa 
iyada ahayd wax aanan qiimahooda marka hore warsan ma dalbado.  

Raggaygii Warsangeli waxii ay awoodeen oo dhan waa igu 
kaalmeeyeen. Caadadooda ayay ahayd in ay sidaa si la mid ah u 
yeelaan qof walba oo cusub ee dalkii ka yimaadaa inta uu carriga kala 
baranayo oo uu iskii isu debbarayo. Dukaammada Marseilles la yaab 
joogto ah ayay ii ahaayeen. Aad ayaan ugu raynrayn jiray subaxii 
walba marka qorraxdu soo baxdo si aan u baxo oo mucjisooyinkaa u 
soo arko. Maalmo badan ayaan ku idlaystay in aan muraayadaha 

dukaammada iska daawado oo daaqadahooda dadammoodo.Waxaa 
mucjiso kale igu ahaa oo aanan meel kale waligay ku arag dhismaha 
kaabadda laliska ah [buundada sare]. Habeen ayaa iyana sinemmada 
la i geeyay oo aan aad uga helay, ilaa waagii damde aan habeen walba 
geli jiray. In kasta oo xilligaa ay xagaa ahayd, haddana qabow ayaan 
aad u dareemayay.   

Markii aan Marseilles laba bilood iyo bar joogay, ayaa waxa aan 
maqlay in qolo Maraykan ahi ay xero ka ooteen meel baaddiyaha 
shishe ah, ayna doonayaan shaqaale oo ay lacag fiicanna ku 
qaadayaan. In Soomaali, Senegalese iyo Afrikaan kale ah ayaa 
goostay in ay u shaqo tagaan. Sidaa ayaannu dhammaantayo ugu 
tagnay Qunsuliyadda Maraykanka oo na la ku qaatay. Laakiin inta 
aannaan shaqo gelin waa in aan dawladda Franasiisku waraqado 
aqoonsi ah na siiyaa, taa oo macnaheedu yahay in nala sawiro oo faro 
nalaka  qaado. Wax walbaa markii ay noo dhammaadeen, ayaannu 
tareenka raacnay. Waa markii iigu horreysay ee aan gaadiidkaa raaco, 
aadna waa u baqayay runtii. Waxyaalihii noo dhowaa oo daf iyo miriq 
kaariga daaqadihiisa ku dhaafaya ayaa dhowr mar igaga naxsaday, 
gaar ahaan mar tareen kale na dhaafayay. Markaa wixii ka dambeeyay 
kaariga bartankiisa daaqadaha labada dhanba ka fog ayaan isku 
aaddinayay.  

Waxaa kale oo yaab iyo naxdin ii ahaa dusmada dedan ee dhulka 
hoostiisa marta. Soomaalida kale ruuxoodu waxay iila muuqdeen 
kuwo sidayda oo kale aan waxan khibrad u lahayn. Waxaa dhinacayga 
fadhiyay qurxaani Senegalese naxariis badan ahaa oo Cabdullaahi 
[Abdullaye] magaciisu ahaa. Sidayda oo kale ayuu Muslim ahaa, 
laakiin waxa uu ku hadli karay oo xataa qori karay xoogaa Faransiis 
ah. Waji furnaan ayuu ii muujiyay oo aad isugu dayay in uu waxyaalo 
badan ii sharraxo.  Waxa uu ii sheegay in dusmadu aanay sida aan u 
haystay ahayn gale dabiici ah ee rag buurta ka dhex qoday. Markaa 

ayaan is wayddiiyay ‘tolow malaha imisa boqol oo sano ayay ku 
qaadatay shaqadan ashqaraarka lehi!’  

Waxaan soconnaba Sancerre1 oo bartamaha Faransa ku taal ayaannu 
gaarnay. Halkan, ayaan ku arkay qabowqgii iigu darnaa abidkay. 
Markaa waxa ay ahayd bilowgii Nofembar, 1918. Dhar aan ka hoos 
gashado surwaalka ma wadan, feeraha shaati kaliya ayaa ii gashanaa, 
koodh iyo kabo kali ah ayaana ii dheeraa. Kabaha cagaha iigu jiraa 
waa buud duqoobay oo aanan sogos u gashanayn. Waligay illoobi 
maayo wixii iga raacay: faruhu waa i kogeen, jirka oo dhanna 
dareenkii ayaa iga tegay. Waxaa nala ka shaqo galiyay meel webiga2 
jiinkiisa ah oo aan tuubbooyin la gelinayo u qodaynnay. Hase ahaatee, 
beryo kooban ka dib ayaa dagaalkii dhammaaday annagiina na la 
fasaxay, maxaa yeelay shaqadeenna baahi looma qabin xilligaa ka dib. 
Maalin uun ayaannu alaabadeenni urursannay, lacagteennii ayaa nala 
siiyay, fiidkiina tareen Marseilles na loo saaray.  

Tareenku mid gaabiya ayuu ahaa oo habeenkii oo dhna na sii waday. 
Maalintii xigtay shantii saac ee subaxnimo ayaannu joogsannay xarun 
yar. Waxaa na loo sheegay in halkaa la joogi doono muddo xoogaa ah. 
Markaa ayaa annaga oo dhawr ahi inta degannay tuulada u lugaynnay 
si aan sigaar, cunno iyo waxyaalo kale uga soo iibsanno. Sida ka 
muuqatay, dadka tuulada deggani waligoodba qof madow indhaha ma 
saarin. Waa soo xoomeen oo na hareereeyeen ilaa aan waynnay meel 
aan ka marno. Qaarkood ayaaba korkayaga faraha ku masaxay bal in 
midab ka soo raaco! Annaguna waxa aannu aad u xiisaynaynnay in 
aannu aragno dadka tuulada ee kabaha qoriga ah illan. Waxay noo la 
ekaayeen dad ka duwan kuwii aannu magaalooyinka waawayn ku 
aragnay. Hase ahaatee, taareen ayaa naga tegayay, markaa ayaannu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1	  Halkan	  ciidammada	  Maraykanka	  ayaa	  beryahaa	  waxay	  ka	  dhisayeen	  saddex	  xero	  oo	  ahaa	  isbitaallo	  
ciidammadu	  lahaayeen.	  –	  Boodhari	  	  
2	  Webiga	  Loire	  ayaa	  halkaa	  mara.	  –Boodhari	  	  
3	  Kuuli:	  eraygan	  (coolie)	  asal	  ahaan	  iyo	  taariikh	  ahaanba	  siyaabo	  kala	  duwan	  ayaa	  loo	  adeegsan	  jiray.	  Guud	  2	  Webiga	  Loire	  ayaa	  halkaa	  mara.	  –Boodhari	  	  

ugu dambaynntii inta xoog ku jiirnay tareenkayagii aadnay. Markii 
aannu meeshii gaarnay waxaan u tagnay tareenkayagii oo shan 
daqiiqo ka hor dhaqaaqay. Haddaba maxaannu fallaa, meeshaa 
aannaan aqoon dal iyo dadkeeda toonna ayaan ku go’doonnay? Ninkii 
xarunta xukumay ayaa arkay in ay talo nagu ciirsantahay. Taleefan 
ayuu diray, dabadeedna wuxuu noo sheegay in  train des 
marchandises [tareenka badeecadaha qaada] uu daqiiqado ka dib soo 
mari doono oo halka aannu rabno na geyn doono. Sidii ay ahayd ayuu 
daqiiqado ka dib tareen alwaax sidaa soo istaagay. Kaariyadii 
xariirsanaa ayaannu  mid fuulnay, laakiin meel wanaagsan oo aan ka 
fariisanno waa ka waynnay. Maalintaa oo dhan xubin walba oo 
jirkayga ah waa i cuncunaysay, wixii aan arkana waa ku hiiganayay. 
Dabadeed ayaa waxaa igu soo dhacday in aan garanka iska baxsho oo 
bal fiirsho waxa i cuncunaya. Haddii aan dhugtay qarracan ayaan ka 
qaaday. Waxaa gebigiba diiqalyaynaya injir. Isla markiiba waa iska 
tuuray, iyada oo qabowgiina jiro. Xoogaa lacag ah ayaan watay oo 
waxaan is lahaa mid kale ayaad iibsan doontaa marka aad tareenka ka 
degato. Alwaaxdayadii ayaannu si aan raaxo lahayn ka dhakoolnay oo 
intaa hadba marka tareenku istaagaba meel kale dayanaynnay, ilaa 
markii dambe aannu meel wanaagsan kaarigii ugu dambeeyay ka 
helnay. Habeenkii markii la gaaray, ayaa qabowgii ka sii daray oo 
heer aan loo adkaysan karin gaaray. Tareenkayagu wuxuu balaayo ku 
dhigay; meelaha la istaago oo wax aan cunno ka iibsan lahayn oo dhan 
waa iska dhaafaa, meel aan loo baahnayn oo cidla’ tuulo iyo xarun la 
istaago midna lahaynna muddo aan cayinnayn ayuu taagnaadaa. 
Halkii ayaannu qarqaryo ilkaha isla dhacaynay, gaajona faro kulul 
ayay nagu haysay, si xunna waa u jactadnay.  

Habeenbarkii ayuu tareenkii meel istaagay. Markaa ayaannu meel 
dheer ka aragnay nalal badan oo muujinanay xarun wayn. Waxaa nagu 
soo dhacday; “haddii aydaan fursaddan ka faa’iidaysan mid dabme 
malaha idin soo mari mayso, qabowga jirana sidaa subaxii kuma gaari 

doontaan.” Tareenkii ayaan inta ka daadannay xaggii nalalku ka 
ifayeen isku sii daynnay. Waddadii xadiidka ahayd ee tareenka ayaan 
cagta saarnay annaga oo aan ka warqabin khatarta ay leedahay 
gudcurkaa. Xaruntii waynayd oo muraayadi ku dedentahay ayaannu 
nimid oo maammulihii raadinnay. Waxa aan ku niri oo dhowr mar ugu 
celcelinnay “Marseilles!” iyo “tareen!”, assaguna wuxuu mar walba 
noogu celceshaa “attend!” Ugu dambayntii, malaha markii uu maaro 
noo waayay, ayuu tareen i tusay. Saaxiibbaday ayaan u dhawaaqay oo 
dabadeed tareenkii guudka fanannay. Tareenkii waa dhaqaaqay. 
Maxay se kuugu taal, jiho khaldan ayuu u dhaqaaqay e. Wuxuu dib 
noogu celiyay xaggii Sancerre! In aan ka boodno waa ka baqaynnay, 
welwel kii ugu darnaana waa isugu keen yimid. Xaruntii ugu 
horreysay ee uu joogsado ayaannu kaga degannay oo inta 
maammulihii u tagnay ku niri “Marseilles?”, inta tareenkii aan la 
soconnay farta ku fiiqnay. Madaxa ayuu ruxay oo “no” yiri. Dabadeed 
faraha ayuu noogu tilmaamamy “shan daqiiqo.” Sugitaankii waxaan 
ku nasannay qol kale oo meel aan kulaalno lahaa, iyada oo hadda 
indhuhu noo furanyihiin dheguhuna noo taaganyiin.  

Markan tareenkii saxda ahaa ayaan raacnay. Markii aan xaruntii 
magaaladii waynayd soo istaagnayna su’aalo dambe uma celin. 
Xilligan waagii waa dillaacayay, dhab ahaanna waxa uu nooga 
dhignaa saaxiibkayo aan gargaarkiisa sugaynnay. Markii wax noo kala 
muuqdeen ayaa neerfayaashii noo dageen. Xaruntii waynayd ee ku 
xigtay markii aannu tagnayna waxaan ugu tagnay saaxiibbadayadii 
kale oo nagu dhawraya. Alla farxad badnaydaa!  

Wixii ugu horreeyay ee aan ku dhaqaaqnay markii aan Marseilles ku 
soo laabannay waxa ay ahaayeen in aan dhar huudhay ah iyo 
cimaamadaha luqunta qabowga looga duubto iibsanno. Nin Carab ah 
ayaa i tusay sida loo adeegsado hoosgashiga qabowga laga xirto oo 
aan aad u mahadiyay. Marakan si qumman ayaan isaga asturay 

qabowga. Muddo ayaan Marseilles joogay oo aan shaqo kuuli3 ka 
raadinayay, maxaa yeelay waxa aan markaa dareemayay in aan 
xoogaystay. Maadaama mushaharada maraakiibka Faransiisku 
yaraayeen, ayaan aniga iyo in saaxiibbaday ahi go’aansannay in aan 
markab Ingiriis leeyahay raadsanno. Midda kale, nin walba 
warqadihiisa aqoonsi, ayaa lagu qaadanayay kuwaygiina Jabuuti ayay 
iiga soo lumeen. Markaa ayaan Soomaali saaxiibkay ahaa kuwiisii i 
siiyay. Dhawr beri kadib ayaa waxa aannu maqalnay markab Ingiriis 
leeyahay oo shaqaale qoranaya ”by the round.”  Dhawr naga mid ahaa 
ayaa fursaddaa markiiba haleelay, ninkii shaqada noo soo helayna 
mushqaayad ayaannu siinnay.   

Sagaal beri dabadood ayaan ku soo xirannay London, in kasta oo 
jidka muddo yar cimmilo xumi nagu soo qabsatay. Intii doonidu na 
soo wadday, ayaa waxaan maqlay meel Cardiff la yiraahdo oo 
Soomaali badani deggantahy, maraakiib badani timaaddo, si sahlanna 
shaqo looga helo.  Sidaa awgeed ayaan isla markii aan degtayba inta 
magaaladii waynayd dhex orday tareenkii Cardiff u socday ku dhacay.  

Aqoonta aan afka Ingiriisiga u lahaa waxa ay ku koobnayd uun dhawr 
kelmado culculus ahaa oo aan ka bowsaday minawaarkii aan la 
shqaynayay ee Abaadaan. Intaa yarina halkan wax badan noo ma tari 
karin. Nasiib wanaag, markii aan Cardiff tareenka kaga degannay 
ayaan helnay Carab nagu duwa hudheelladii aan kala aadi lahayn. 
Intayadii Warsangeliga ahayd waxa aan tagnay hudheelkii Faarax 
Samakaab, intii Isaaqa ahaydna waxaa la geeyay hudheelkii Caabbi 
Faarax oo Habar Awal ahaa. Dadkayagii ayaa dhammaantayo na soo 
wada dhoweeyay oo cunno iyo jiifba dayn nagu sii siiyay. Soomaalida 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
3	  Kuuli:	  eraygan	  (coolie)	  asal	  ahaan	  iyo	  taariikh	  ahaanba	  siyaabo	  kala	  duwan	  ayaa	  loo	  adeegsan	  jiray.	  Guud	  
ahaan	  waa	  shaqaalaha	  shaqooyinka	  culculus	  ee	  xammaaliga	  ah	  ka	  shaqeeya,	  siiba	  kuwa	  Aasiya.	  Gaar	  ahaan	  
waa	  dhuxullaha	  markabka	  uumiga	  ku	  shaqeeya	  matoorkiisa	  dhuxusha	  ku	  gura	  ama	  shaqooyinka	  la	  midka	  ah	  
qabta.	  Shaqo	  aad	  u	  culus	  oo	  aad	  u	  dhib	  badan	  ayay	  ahayd	  dhan	  walba.	  –Boodhari	  	  	  

hudheellada lahaa si walba oo ay kareen ayay tolkood u caawiyaan 
kuna aamminaan in ay iska bixin doonaan, haddii ay karaan.  

Markii aan imid wax yar ka dib ayaa dadkii madowga ahaa 
[Soomaalidu ku jirto] ee magaalada waxaa weerar ku soo qaaday 
kooxo caddaan ah. Halkaa dagaal ayaa ku dhex maray labada 
qawmiyadood4. Aad ayaan uga xumaa in aanan dareemi karin waxa la 
isku haysto, aadna waa iigu adkayd in qof waxa aan ku haysto aanan 
garanayn iska la dagaallamo. Waxaa dhawaanahaa la ii sheegay in ay 
shaqaaqadu kacday ka dib markii ay yimaadeen askar Maraykan ah oo 
cunsurinimada midab-kala-soocu aad ugu fogeyd.  

Waddada Millicent, bartamaha dhanka ay magaalada caddaanku ka 
degganaayeen, waxaa hudheel ku haystay nin Warsangeli ah oo Cabdi 
Laangare la yiraahdo. Halkaa ayaan habeen walba cashada u doonan 
jiray. Cabdi waxa uu tolka Warsangeli u ahaa sidii abbaan oo kale. 
Marka ay badda u shaqo tegayaan lacagahooda ayay kaga tagi jireen, 
warqadahana meeshiisa ayaa loogu soo diri jiray. Isla markii dagaalku 
bilowdayba wixii Warsangeli Cardiff joogay oo dhan waxay u 
yaaceen Waddada Millicent, si ay gurigii Cabdi u difaacaan, haddii ay 
dhacdo in la soo weeraro. Hase ahaatee, aniga iyo saxiibkay oo waa 
dambe Maka ku xijaabtay waxay nagu yiraahdeen; ”idinku aad ayaad 
u yaryartihiin oo na ma raaci kartaan, rabsho noocaan oo kale ahna 
waligiin idin ma qabsan.” Waxa aannu ku adkaysannay in aan raacno, 
maxaa yeelay waa noo cuntami wayday in aan joogno iyada oo 
walaalahayo ay xataa geeri mudan karaan. Hase ahaatee dheg jalaq na 
loo ma siin. Waxay yiraahdeen; ”haddii aad na raacaysaan bixi 
maynno.” Markaa ayaan iska tagnay hudheelka Xaaji Cali. Halkaa 
ayaan col weerar ah ku sugnay, maadaama aan filananannay in 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
4	  Juun	  11	  iyo	  12,	  1919,	  Cardiff	  shaqaaqooyin	  daran	  ayaa	  ka	  dhacay	  ka	  dib	  markii	  kooxo	  caddaan	  iyo	  madow	  ahi	  
ay	  ku	  dagaallameen	  ulo,	  dhagxaan,	  sakiimo	  iyo	  xataa	  bastoolado.	  Nin	  caddaan	  ah	  (British)	  ayaa	  lagu	  dilay,	  in	  
kale	  oo	  badanna	  labada	  dhanba	  waa	  lagaga	  dhaawacay.	  15	  ”Carab	  iyo	  Neegarro”	  ah	  ayaa	  mar	  dambe	  loo	  
qabtay	  isku	  day	  dil	  ay	  gaystaan	  […].	  –	  Asal	  	  

caddaan soo xooma oo ay dhici karto in ay saacad walba daaqadaha 
soo jabin karaan.  

Waddada Millicent dagaalku wuxuu ka bilowday abbaarihii 7:30 
fiidnimo, ilaa muddo dheerna waa uu socday. Toddoba ilaa siddeed 
Warsangeli ah ayaa difaacayay gurigii [Cabdi Laangare], 
badankoodna si xun ayaa loogu dhawaacay. Qoladii caddaanka ahayd 
ruuxooda dhaawacyo ayaa gaaray. Ugu dambayntii, qoladii caddaanka 
ahayd waxay qabsadeen dabaqa koowaad oo inta gaas ku bilbileen dab 
qabadsiiyeen. Soomaalidii inta jilbaha aasteen ayay difaacoodii 
xagsadeen ilaa booliisku ka soo gaarayay. Mid ka mid ahaa isaga 
mayd ahaan ayaa loogaga tegay bersadda hore. Mar dambe ayaa 
isbitaalka loo qaaday oo uu ka kacay dhaawicii. Qaarkood guri deriska 
ahaa ayay ka dhex duseen oo inta baxsadeen mar dambe nooga 
warkeeneen sidii wax u dhaceen. Qaarkood boolisskii ayay isu 
dhiibeen ilaa muddo dheerma indho lama saarin. Dadkayagii 
badankoodii waxay noqdeen wax xabsi ku xiran iyo wax rumaan loo 
jaray. Markii dacwaddoodii qaaddiga maxkamadda la hor geeyay, 
waxaa soo baxday in ay raggani naftooda difaacanayeen waana la sii 
daayay.  

Dhawr bilood ka dib, bishii Janawari 1920 aniga iyo shan kale oo 
Warsangeli ah ayaa markab dhuxulleyaal ka noqonnay. Waxaan u 
safarnay Casabalanca [Marooko] oo haddana dib ugu soo noqonnay 
Port Talbot. Halkaa waxaan kaga wareegay markab kale oo aan kala 
shaqaynayay laba kale oo Soomaali ah, nin reer Guinea5ah iyo dhawr 
Hindi ah. Duufaan daran ayaa inta jidka naga heshay serenjigayagii 
sallaanka ka ridday oo inta lugi si xun u maroorsantay jabtay. Waxaan 
ku dejinnay Gibraltar [Jabal Daariq], halkaa oo ninkii reer Guinea 
ahaana isbitaalka la dhigay.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5	  Guinea-‐	  Conakary	  (waagii	  hore	  	  French	  Guinea),	  Afrikada	  Galbeed.	  –Boodhari	  	  

Halkaa waxaan kas ii aadnay Genoa [Itaaliya], dabadeedna 
Waqooyiga Ameerika. Waxa aan dabadeed maqlay in Maraykanka 
lacagtu iska taal taal oo si fudud lagu shaqaysan karo. Markaa ayaan 
markii aan Norvolk, Virginia, ku soo xirrannay si aan shidaal dhuxul 
ah uga qaadanno degtay oo is iri bal dego oo meeshu haddii ay 
fiicantahay markabka halkan kaga har. Taraam dekedda ka baxayay 
oo magaalada u socda ayaan ku booday. Maxay se kuugu taal, kaarigii 
dhexe intii aanan gaarin ayuu kondhaktarkii dib ii soo riixay oo si 
anshax darro leh iigu tilmaamay kursi halka ugu dambaysa ah oo 
loogu talogalay in ay dadka aan caddaanka ahayni fariistaan. Halkaa 
ayaan aniga oo aammusan iska fariisay oo is kula faqay ”Ameerikooy 
doollarradaada iska hayso!” Xoogaa alaabo ah ayaan inta magaalada 
ka soo iibsaday markabkaygii degdeg ugu soo laabtay.  

Haddana waxaan ku wareegay markab kale oo Liverpool u socday, 
dabadeedna Lisbon [Bortugal]. Kaligay ayaa Soomaali ka ahaa. Inta 
kale waxay ahaayeen nin West Indian6 ah oo Moses la oran jiray, mid 
Jarmal ah, mid Polandiis ah iyo laba Irish maad miirana ah. Aniga 
iyo ninka Jarmalka ahi saaxiibbo isku fiican ayaannu noqonnay. 
Moses iyo aniga isku saami7 ayaa nala geshay. Isagu wuxuu ka 
shaqayn jiray matoorka bidixda xiga, aniguna matoorka midig ayaan 
cabbayn jiray. Badeelka dhuxusha ee matoorkaygu waa uu cusbaa, 
kan matoorkiisuna waxa uu ahaa mid gaboobay oo afku saawiroobay 
ayna adagtahay si loogu shaqeeyaa. Haddaba, isaga oo aan u kala 
aaba-yeelin ayuu badeelkii cusbaa ee dhinacayga yiil iska qaataa, 
anigana kii xumaa ii soo haraa. Beryo badan ka dib ayaan ku iri 
“xaqsoor ma aha in aad badeelka wanaagsan adigu mar walba 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
6	  	  West	  Indies	  waxaa	  la	  isku	  yiraahdaa	  jasiirado	  ilaa	  12	  gaara	  oo	  ku	  taxan	  Badda	  Carribean-‐ka.	  Badankooda	  
waxaa	  gumaysan	  jiray	  Ingiriiska	  oo	  qaarkood	  ay	  ilaa	  hadda	  hoos	  tagaan	  xukun	  ahaan.	  Dadyaw	  kala	  duwan	  
laakiin	  madow	  iyo	  isku-‐jir	  u	  badan	  ayaa	  ku	  nool.	  –Boodhari	  	  
7	  Saami	  waxa	  u	  dhigma	  erayga	  Ingiriisiga	  ah	  ee	  shift	  (ama	  work	  shift).	  Labada	  shift	  ee	  habeenka	  iyo	  maalinta	  la	  
kala	  shaqeeyo	  ayaa	  Soomaalida	  baxrida	  ah	  ee	  doomaha	  ka	  shaqeeyaa	  kala	  yiraahdaan	  saamu-‐layl	  iyo	  saamu-‐
nahaar	  oo	  ay	  ku	  tookaystaan.	  Dhawr	  macne	  oo	  kalen	  ayaa	  iyana	  af	  Soomaaliga	  loogu	  adeegsadaa,	  laakiin	  
erayga	  asalkiisu	  waa	  af-‐badeed.	  –Boodhari	  	  

qaadato.” Iima uu jawaabin. Saamigayagii xigay ayaan hubsaday in 
aan badeelka kaga hor maro. In uu iga faramarooqsado ayuu isku 
deyay waa se ka dhacsaday. Markaa ayuu cay fara badan igaga 
wareegay oo aan aniga wax macno ah ii lahayn madaama waxa uu i 
leeyahayba aanan aqoon. Markii aan dhuxushayadii diyaarsannay 
ayuu Moses inta birqabadkiisii qaatay saddex goor ku ballaarshay 
matoorkiisii. Sidaa oo kale ayaan sameeyay, maxaa yeelay marka la 
isla labagacnoodinayo ayaa uumiga ugu badani ka dhashaa. Markii 
aan dhammeeyay ayaan birqabkaygii dambasqaadka8 ku ritay oo 
badeelkaygii isku tiirshay, iyada oo Moses uu wali shidayo saddexda 
dab kiisii ugu dambeeyay ee aniga i soo xigay. Markii uu ugu 
dambayntii birqabadkii oo casaatay dabkii ka soo saaray ayuu igu la 
soo farabaxsaday isaga oo labada gacmood ku haya oo i leh ”iska 
qabo hadde, garacyahow Carbeed.” Inta iska jiray ayaan ka booday 
birtii oo aan waxba i gaarsiin xagatimo yar oo bawdyaha ah ma aha e. 
Argagax dartii ayaan juuqna iga soo bixi wayday. Haddana waxaa igu 
soo dhacday ”Moses in uu ku dilo ayuu damcay waana kula waayay. 
Haddaba waa markaagii ee adigu ha la waayin!” Juuq ma oran. 
Polandiiskii iyo Jarmalkii oo saamigii naga horreeyay galay ayaa wali 
naga sugayay in aan dambaska u gudbinno. Midkood ayaa na yiri 
”war dhakhsada oo dambaska soo gudbiya aannu meesha ka 
seexannee!” Si deggan ayaan Moses ugu iri; ”war horta ragga aan 
dambaska u gudbinno.” Wuxuu iigu jawaabay ”hawraar san.” 
Badeelkii ayaan qaatay, isagiina jawaanka ayuu afka u kala qabtay. 
Dhawr badeel markii aan ku shubay ayaan dubbe aan agtayda ka soo 
dhowaystay oo daabkiisii i soo xigo inta qaatay madaxa kala 
beegsaday. Nasiibkiisa, anigana iiga sii nasiib badnaa, isla markii aan 
u humaajiyay ayuu madaxa kor u qaaday oo uu dubbihii wax yar uun 
kaga badbaaday! Waa markiisee mus ma la koray! Afka ayuu u 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
8	  	  Dambasqaad:	  weel	  wayn	  oo	  dambaska	  dhuxusha	  matoorka	  lagu	  shido	  ka	  soo	  harta	  lagu	  soo	  xaaqo	  oo	  lagu	  
sii	  kaydiyo	  inta	  saamiga	  lagu	  jiraa	  dhammanayo.	  Birqabad	  waa	  qalab	  tan	  guryaha	  laga	  adeegsado	  ka	  qaab	  
duwan	  oo	  dhuxusha	  dabka	  lagu	  la	  ballaariyo	  ama	  la	  isku	  raaciyo.	  –Boodhari	  	  

qaadan-waa isna markiisa gacanta saartay. Markaa ka dib ayuu Moses 
ku dacwiyay in aanu u dan lahayn in uu i dilo. Laakiin waa iga 
dhaadhicin waayay. Waxaan ku la dooday in uu sida dhabta ah qirto. 
Waxaan ku iri, ” war ninyahow labadayaduba waxaan maaggananyn 
in midba kan kale kaw uga siiyo, maxayse kuugu taal, shiish-
xumideenna uun ayaa halkaa nooga caddaatay e!” Isla markaa ayaan 
waxaa noo iftiimay in aan labadayaduba doqomownay. Haddii 
midkayo kan kale kaw uga siin lahaa waa la deldeli lahaa, laba Calina 
midkayaba is ma wayddiiseen. Waagaa ka dib saaxiibbo isku fiican 
ayaannu noqonnay.  

Markabkii ii xigay waxaan ku tegay Gulveston [Texas], USA, oo la 
soo laabtay.  

 

La soco qaybta 2aad ee cutubka 5aad oo halkaa nooga sii socon doonta. 

